
Førord

Vi skriv januar 1998 og det fyrste driftsåret til Frivilligsentralen i Volda er til endes.  Det fyrste driftsåret var i realiteten berre eit halvår.  Den 6. juni,  ved den offisielle opninga av sentralen, var ein viktig del av arbeidet i mål.  For historia til Frivilligsentralen starta ikkje ved opninga.

I innleiinga til denne årsmeldinga vil vi rette merksemd mot medlemer i arbeidsgruppe,  interimstyre og styre som i tillegg til engasjerte einskildpersonar har lagt ned eit grunnarbeid som gjer at frivilligsentralen har eit godt fundament.

For meg som vart tilsett i stillinga som dagleg leiar  kjendest det både skremande og spanande å skulle ta fatt på oppgåva å drive sentralen.   Forventningane var store. 

Skepsisen uteblei heller ikkje. Spørsmåla var mange.

Kva skal denne sentralen gjere som ikkje frivillige alt gjer ?  Skal frivillige overta kommunale oppgåver, og dermed gje kommunen gratis arbeidskraft ?  Kvar går grensene mellom det offentlege og det private ansvaret ?  Korleis ”kvalitetssikrar” vi den  frivillige innsatsen ?  Kva med grenseoppgangen mellom frivilligsentralen og dei frivillige organisasjonane ?

I vedtektene er det slege fast at tenestene skal:

· vere eit supplement til dei offentlege omsorgstenestene og etablert organisasjonsarbeid

· drivast på basis av frivillige ubetalte medarbeidarar

· i prinsipp vere kostnadsfrie for brukar, men unnatak av hjelpar sine direkte utgifter

· ytast med konfidensisell handsaming.  Den frivillige hjelpar skal skrive under på ei erklæring om teieplikt.

Det har vore eit svært spanande og gjevande år for meg som har site midt i det.   Tilbakemeldingane har med svært få unntak vore positive.  Frivillige medarbeidarar legg ned ein verdfull innsats som ein skal ha respekt for !  Dei gjer det av fri vilje.  Dei kjenner ansvar og strekkjer seg ofte eit stykke lenger enn dei i utgangspunktet hadde tenkt.  

Takk til alle dykk som på ulikt vis har ført frivilligsentralen dit den er !

Astrid Gjersdal

-dagleg leiar-

Å r s m e l d i n g   1 9 9 7

Vi trekkjer trådane litt attende..

Sidan  dette er frivilligsentralen si fyrste årsmelding finn vi det rett å trekkje trådane litt attende.

Volda kommune er medlem i ”Norsk nettverk av helse- og miljøkommunar”.  I 1995 vedtok nettverket etablering av frivillighetssentralar som eit av satsingsområda for medlemskommunene.  Av årsmeldinga for 1995 gjekk det fram at Volda var den einaste medlemskommunen som ikkje hadde søkt om statlege midlar til etablering av frivilligsentral.

Arbeidsgruppe vert nedsett

14 mars 1996 bad Helse- og miljøsentralen i Volda kommune inn til diskusjonsmøte om frivillighetssentral.  Innbydinga var sendt til 9 frivillige organisasjonar og ei rekke kommunale etatar og instansar.  

Med på møtet deltok dagleg leiar for Frivillighetssentralen i  Sykkylven og i Gloppen.  Møtet vekte entusiasme for saka, og det vart sett ned ei arbeidsgruppe for Frivillighetssentral i Volda, der Ingrid Opedal, Brit Aarseth, Laila Alme og Tormod Engen (seinare Sølve Sondbø) vart med.

24. oktober 1996 var Jakob Landsvik, prosjektleiar for senter for frivillig innsats innboden til Volda for å halde foredraget ”Den nye frivilligheten, muligheter og begrensninger”.    Møtet vart halde i kommunestyresalen  for politikarar og administrasjon.  

Etableringsmøte
13. oktober 1996 var fem organisasjonar kalla inn til møte om etablering av frivilligsentral i Volda.   Dette var:  Volda Røde Kors, Volda fril. Ungdomslag, Volda sokneråd , Volda sanitetsforening og Volda pensjonistlag.   Møtet valde eit interimstyre, som då avløyste arbeidsgruppa i det vidare arbeidet med førebuing av sentralen.

Til interimstyre vart valt:

Helge Halkjelsvik -  Volda Røde Kors

Eva Brænde - Volda sanitetslag, 

Per Helge Tangen - Volda Frilynde Ungdomslag, 

Kai Raaberg - Helse- og sosialutvalet i Volda,  og 

Knut Bere, ordførar i Volda. 

det lakkar mot

…1 9 9 7…





og
Stiftinga  frivilligsentralen vert oppretta

I februar mottok  interimstyret for frivilligsentralen i Volda brev frå FRISAM med melding om at tilskot på kr. 200 000 til drift av frivilligsentralen i Volda var løyvt over statsbudsjettet for 1997.

For interimstyret og pådrivarane for oppretting av frivilligsentral i Volda markerte dette slutten på førebuingane og starten på realiseringa av sentralen.   Organisasjonsform, vedtekter, lokalisering m.m. vart drøfta, og det vart konkludert…

6. mars var stillinga som dagleg leiar for sentralen utlyst.   Lokale vart leigd i Kyrkjegata 10.

10 april var det halde stiftingsmøte på Røde-Kors huset.   Volda Fril. Ungdomslag, Volda Røde Kors og Volda sanitetslag danna i lag med Volda kommune stiftinga Frivilligsentralen, med følgjande styresamansetjing:

Kai Raaberg,  helse- og sosialutvalet 

Judit Koppen - formannskapet,  

Per Helge Tangen - Volda Fril. Ungdomslag  

Vigdis Støylen – Volda sanitetslag

Torill Aarflot – Volda Røde Kors

Kai Raaberg vart vald som leiar.    







Foto: Møre



Dagleg leiar vert tilsett

Styret fekk som si fyrste oppgåve å tilsetje dagleg leiar for sentralen.  Astrid Gjersdal vart tilsett, og tok til i stillinga 1. mai.







Foto: Næravisa

Kurs i Kinsarvik

21.-25 april deltok Astrid Gjersdal og Kai Raaberg på kurs i Kinsarvik, som er eit årleg kurs for tilsette og styrefolk i frivilligsentralane i landet.  Dette kurset ga oss eit nyttig grunnlag for å starte opp sentralen.  Både bakgrunnskunnskap, vyer og konkrete råd og tips var verdifullt å ta med seg.   Samtidig vart det knytt kontakt med andre som arbeider i sentralar rundt i landet.






Lokala

Ikkje så mykje som ein stol var det i lokala då dagleg leiar 

tok til i mai. Etter ein månads tid  og om lag 15 dugnadstimar var kontorutstyret på plass, lokala møblerte, og klare for opning.

Foto: Møre-nytt

Offisiell opning

Torsdag 5. juni var opningsdagen.  Ordførar Knut Bere markerte den offisielle opninga ved å avduke skiltet.  Ei gruppe frå musikkskulen spelte fanfare.  Etter at styreleiar og dagleg leiar hadde orientert om sentralen, vart publikum innbodne til kaffi og snittar.  Omlag 30 personar møtte fram til opninga.

Foto: Møre

Driftsåret 1997

Målsetjing

Det har ikkje vore vedteke særskild målsetting for arbeidet i frivilligsentralen for 1997 utover det som går fram av vedtektene.  

§3 i vedtektene seier:

Stiftinga sitt formål er å drive Frivilligsentralen i Volda i samsvar med Sosialdepartementet sine retningsliner for drift av frivilligsentralar.  Frivilligsentralen i Volda er oppretta for å styrke og fremme den frivillige innsatsen i Volda og skal vere eit formidlingskontor for frivillige og ubetalte aktivitetar og ein møteplass for dei frivillige.

Tenestene skal:.  

· vere eit supplement til dei offentlege omsorgstenestene og etablert organisasjonsarbeid

· drivast på basis av frivillige ubetalte medarbeidarar

· i prinsipp vere kostnadsfrie for brukar, med unntak av hjelpar sine direkte utgifter

· ytast med konfidensiell handsaming.  Den frivillige hjelpar skal skrive under på ei erklæring om teieplikt.

Styrearbeidet

Styret er ei viktig ressursgruppe for dagleg leiar.
Styret har i alt hatt 9 styremøte, og handsama 32 saker.   Styret har hovudsakleg teke seg av dei formelle sidene ved frivilligsentralen så som budsjett, og arbeidsgjevarfunksjonen.   Styret har vidare teke del i utviklinga av sentralen gjennom 

· å vere ideforum

· å vere kontaktledd til sine respektive oganisasjonar 

· deltaking i gjennomføring av arrangement som t.d.idedugnaden, og 

· praktisk arbeid på sentralen.  

Styreleiar og dagleg leiar deltok i tillegg til  ”Kinsarvikkurset”  på regionssamling i Førde. 

Styret har i 1997 vore slik samansett:
Leiar:  Kai Raaberg, Volda Kommune

Nestleiar:  Per Helge Tangen, Volda Fril. Ungdomslag

Judit Koppen, Volda Kommune

Torill Aarflot, Volda Røde Kors

Vigdis Støylen, Volda Sanitetslag

Rapportering

Alle statleg støtta frivilligsentralar er pålagde å rapportere aktiviteten.  For vårt vedkomande medfører dette fire rapportar i året.  Den frivillige innsatsen vert målt i timar.  I tillegg rapporterer ein aktivitetar.  

Av fleire årsaker er det vanskeleg å føreta nøyaktig rapportering.  Den frivillige fører sjølv timane, med den fare der ligg for underrapportering (”det var no ikkje så mykje..”)  Det å talfeste den frivillige aktiviteten berre i timar gjev eit vel lite nyansert bilete.  På trass av dette gjev det frivilligsentralane god dokumentasjon av omfanget.  Dokumentasjon er viktig.

Kravet som vert sett frå statleg hald for å motta tilskot er to årsverk frivillige timar (for ein etablert sentral).
I løpet av fyrste driftsåret (mai-desember) har det i alt vore registrert 735 utførte frivillige timar.  Tabellen syner utviklinga gjennom året:


I alt
I veka

Mai-juni
51
4.2

Juli-september
84
7

Oktober-desember
600
50

Aktiviteten har på alle område auka utover i året.  Den markante auken i timetalet på slutten av året har i all hovudsak si årsak i dei faste aktivitetane som kom i gang, som middagsombering og etablering av faste besøkskontakter.

Frivillige og brukarar

Registrerte frivillige ved FS i Volda er alle som har utført frivillig innsats formidla gjennom frivilligsentralen.

Brukarar er alle enkeltpersonar  som har motteke frivillige tenester gjennom sentralen.   Ein brukar kan og vere institusjon eller organisasjon.  Døme på dette er Volda Kunstlag og Fjordsyn trygdeheim.    På eit fast tiltak som middagsombering vert mottakarar ikkje registrerte.  Tiltaket vert registrert som ein aktivitet.  I praksis er dermed fleire mottakarar av tenester enn det som går fram av tala.

Tal på frivillige og mottakarar/brukarar av tenester syner følgjande utvikling:


Frivillige
Mottakarar/brukarar

Mai-juni
11
1

Juli-sept
16
15

Okt-des
28
18

Aktivitetar / samarbeidstiltak

Tiltak som frivilligsentralen har gjennomført åleine eller i samarbeid med andre:

Innsamling av soveposar

Etter førspurnad frå  Flyktningkontoret i kommunen sto frivilligsentralen føre innsamling av  soveposar.   Soveposane var primært samla inn til eit særskilt føremål på sommaren, og er no i forvaring hjå flyktningkonsulenten for seinare høve. 

Sommarjobbformidling

På grunn av dei mange oppdraga om plenklipping i sommar, og mangel på frivillige til denne type oppdrag, opna vi for ei formidling av betalte tenester.  Oppdraga vart ikkje ført som frivillige timar, og heller ikkje ”kobla” gjennom sentralen.  Sentralen tok imot oppdraga og Per Helge Tangen i styret (Volda ungdomslag) vidareformidla desse til ungdomar som klipte plenar for kr. 50 i timen.   

”Møtestad Haualeitet”

Frivillige var medhjelparar på eit utekaffiarrangement for bebuarar på sjukeheimen og andre pensjonistar i sommar.  Planen var at dette skulle gjentakast fleire gonger utover sommaren, men tilfeldige omstende gjorde at det vart eit eingongsføretak denne sommaren. 

              Eldreutflukt 

I august skipa vi til utflukt til Austefjord Museum.  Om lag 10 personar var med på denne  ettermiddags- turen. Tre frivillige køyrde.  På programmet  sto omvisning på Årsetøysamlingane,  i tillegg til kaffi og god prat.

                Sjåførteneste eldrekafeen

Frivillige tilbyr skyss til og frå eldrekafeen på samfunnshuset tysdagane.  Tilbodet har vore distribuert gjennom heimehjelp/heimesjukepleie, men har vore lite brukt.









Foto: Frivilligsentralen




Kontakt- og besøksteneste

Ei av dei viktgaste oppgåvene som frivilligsentralen har er å medverke til nettverksbygging og det å skape kontakt mellom folk.  Størstedelen av den frivillige innsatsen som har vore formidla gjennom  året, er nettopp innanfor dette feltet sosiale/ omsorgstiltak.

Det har vore gjort forsøk på å få i gang ei besøksteneste til Mork bustadar.  Denne vil bli prøvd samkøyrd med Røde kors si besøksteneste.

                Middagsombering
Etter førespurdnad frå Fjordsyn trygdeheim har frivillige drive middagsombering til heimebuande eldre på eit område i sentrum dagleg (7. dg. i veka).  Fire frivillige er engasjerte i dette tiltaket, som er eit supplement til kommunale tenester.

             Idedugnad

22. oktober skipa frivilligsentralen til idedugnad på kafeen på Mega.  Ellen Standal, dagleg leiar av Sykkylven frivillighetssentral var med oss på dugnaden  Om lag 30 personar møtte og viste engasjement for frivilligsentralen.  Idear kom, og fleire av dei er i ferd med å bli realiserte.

                             TV-innsamlingsaksjonen

Innsamlingsaksjonen ”Krafttak mot kreft” brukte i fjor lokala til frivilligsentralen som base for utlevering av bøsser. 

                       Frivillighetsdagen 5 desember

Dagen vart markert med ”ope hus”, kaffi og kaker.  Oppslutninga var ikkje den beste, men dei som kom fekk ei hyggeleg pratestund.  Samstundes marknadsførte vi boka ”Vennlig hilsen”.

                 Frå middagsomberingsrunden (Foto: Sunnmørsposten)

Ombruksvegvisaren

Etter initiativ frå Miljøheimevernet vart det i desember som eit samarbeid mellom Miljøheimevernet, Volda og Ørsta Reinhaldsverk og frivilligsentralen utarbeidd ein foldar  med informasjon om reparatørar og bruktforhandlarar i Volda og Ørsta.  Foldaren var kalla ”Ombruksvegvisaren” og  sendt ut til alle husstandar i dei to kommunane  over nyåret.

Tenesteformidling frå folk til folk

Dette har vore ein viktig del av frivilligsentralen sitt arbeid gjennom året.  Det har vore utført eit breidt spekter av praktiske tenester gjennom sentralen.   

Informasjon

I fjor haust gjennomførte ei gruppe informasjonsstudentar ved Høgskulen  internpraksisen sin  ved frivilligsentralen. Det vart utarbeidd ei førundersøking, to brosjyrer, og ein informasjonsplan.

Ein svært viktig del av frivilligsentralen sitt arbeid dette året har vore nettopp informasjon og marknadsføring.  Dette har i hovudsak føregått gjennom lokalaviser (Møre og Møre-nytt) og møte/arrangement.

Samarbeid

Frivilligsentralen har gjennom konkrete tiltak, deltaking i fellesforum, eller på andre måtar hatt samarbeid med følgjande instansar:

· Helse og sosialetaten

· Flyktningkontoret

· Kulturetaten

· Pleie- og omsorgsetaten

· Volda psykiatriske senter

· Arbeid med bistand

· SSSA

· Volda og Ørsta Reinhaldsverk

· Høgskulen i Volda

og

har hatt servicekontor-funksjon for følgjande frivillige organisasjonar:

· Miljøheimevernet

· Volda Kunstlag

Kurs/seminar/samlingar

Frivilligsentralen har delteke på følgjande :

Vekeskurs i Kinsarvik 

Dagseminar om nettverksarbeid som forebyggande tiltak i kommunane

2 leiarsamlingar for frivilligsentralane i Møre og Romsdal

Regionssamling i Førde

Idedugnadsmøte, Flyktningkontora i Volda og Ørsta

Vurdering av arbeidet i året som har gått

Innkøyringsåret

Det fyrste driftsåret har vore eit innkøyringsår. 

Styret har ikkje sett det som ynskjeleg å styre aktiviteten for mykje eller legge bestemte føringar for drifta ved sentralen utover det som går fram av målsettinga.   Sentralen har gjennom desse fyrste månadane arbeidd med å ”definere” seg for dermed å ”finne plassen sin” i frivillig sektor i Volda.  

Volda har eit svært rikt organisasjonsliv.  Ei n del av grunnhaldninga ved frivilligsentralen har dermed vore å i liten grad setje i gang nye tiltak, men heller byggje på det som er.   Vi går ikkje i konkurranse med det eksisterande organisasjonslivet  på den måten at vi kjem i staden for eller tek over.

Supplement- ikkje konkurranse

Sjølv om Røde Kors driv besøksteneste har  likevel frivilligsentralen formidla frivillige til besøkstenste.  Frivilligsentralen ynskjer å sluse medlemer til både Røde Kors si besøksteneste, og til andre  organisasjonar.  Likevel er frivilligsentralen ein sentral der folk skal kunne drive frivillig innsats utan å måtte vere tilslutta nokon organisasjon.  Såleis kan del likevel bli ”konkurrerande” tiltak, men konkurranse med det resultat at den samla innsatsen vert auka.

Slik ser vi og den faste middagsomberinga som frivilligsentralen driv i samarbeid med Fjordsyn Trygdeheim.  Frivilligsentralen har ikkje teke over middagsomberinga.  Vi er eit supplement til ei kommunal ordning, noko som gjer det totale tilbodet betre for brukarane.  Kanskje også ein trivselsskapar for dei frivillige -?

”Gjer ein annan mann ei beine”

Som nemnt under oppsummeringa av aktiviteten gjennom året er dei klårt fleste timane ført under ”sosiale /omsorgstiltak”.     Det er innanfor dette feltet det største behovet og følgjeleg innsatsen ligg.  Det var vel heller ikkje uventa.  Eit breidt spekter av praktiske tenester har og vorte formidla  og ein ikkje uvesentleg del av dette har vore ein innfallsport til vidare sosial kontakt.   Tenester som kan kjøpast gjennom andre kanalar har i liten grad vorte formidla gjennom frivilligsentralen (arbeid).  Det er dette som ikkje kan kjøpast for pengar som er frivilligsentralen sitt viktigaste virkefelt.  Omsorg, venskap, omtanke, trivsel,- og små handsrekningar !  

Ei misforståing som har vist seg å vere ein liten gjengangar er dette med å byte tenester.  Det har kome signal om at i frivilligsentralen skal ein byte tenester ”og eg har ikkje høve til å gjere gjenyting”.  Difor har enkelte gjerne unnlate å ta kontakt.  Dette botnar i manglande eller uklar informasjon.  På informasjonssida kan ein vanskeleg verte flinke nok !

For fleire har det vist seg særleg i byrjinga å vere vanskeleg å ta imot ubetalte tenester.  Det er uvant, og enkelte kjenner det pinleg.  I slike høve har det vore greit å formidle tenestebyte gjennom sentralen slik at vedkomande har fått hjelpt ein annan.  Ein gjer ein anna mann ei beine, som Olav H. Hauge seier det i diktet  om Osamannen.  

Det er den mellommenneskelege omsorga vi som frivilligsentral skal leite fram igjen, og med det i tankane vert betaling og gjenyting gjerne mindre viktig  Det er noko med ”å gjere andre glad”.   Denne tanken er levande både hjå frivillige og hjelpemottakarar.   

Difor har formidling av tenester mellom folk vore lite konfliktfullt.

Kontorlokale og møteplass

Det er på eit område frivilligsentralen skil seg ifrå mange andre sentralar.  Den delen av frivilligsentralen som heiter ”møteplassen” er vanskeleg å få til på grunn av dei små og litt vanskelege lokala. Vi vert ein formidlingssinstans og  er avhenging av å bruke andre lokale for å arrangere sosiale samkome.  På idedugnaden brukte vi t.d. kafeen på Mega.  

Lokale er det mange av i Volda, men dei kostar å leige, og vi misser den gode ”nøytraliteten” som kjenneteiknar frivilligsentralane.  På ein frivilligsentral skal du kunne gå inn døra og ingen utanfor vil vite om du skal delta i sjølvhjelpsgruppe for voldsoffer eller du skal måle akvarellar.  

Men ; vi ser at lokala våre har muligheiter, og det gjeld å leite fram kreativiteten,  og gjere det beste ut av dei !

Ting tek tid

Vi har som mål framover å utvikle og auke aktiviteten både i breidde og i omfang.  Om vi enno ikkje har nådd det aktivitetsnivået eller timetalet som vi ynskjer, vil vi likevel seie oss godt nøgde med innsatsen for året.  Vi har makta å gjere frivilligsentralen godt kjend mellom voldingar og nokre har fått eit litt kjekkare liv.   Det finst ein del gode ”ambassadørar” rundt i Volda som fortel om røynsler med frivillige og som frivillig, og desse er den beste reklamen for det vi driv.

Ein viktig lærdom er at ting tek tid.  Vi har hatt den haldninga at det er betre å bruke litt tid på ”å røte seg godt” enn å risikere å blåse bort ved fyrste vindkast.  Så vil tida vise kva frukter som kjem.   

Utfordringar og hovudmålsettingar 1998

Frivilligsentralen i Volda har som føremål å fremje og styrke den frivillige innsatsen ved å :

· vere eit bindeledd mellom frivillige organisasjonar, enkeltpersonar og kommunen

· samordne og utfylle det eksisterande organiserte frivillige arbeidet

· formidle ubetalte tenester frå folk til folk

· vere ein sosial treffstad for frivillige og brukarar

· vere ein yngleplass for kreative idear for korleis vi i lag skal skape eit endå betre Volda.

Frivilligsentralen i Volda vil i komande år og ha som si hovudutfordring og oppgåve å 

plassere seg på ”kartet” i (frivillig sektor i) Volda.  

Dette vil vi gjennom

Samarbeid med kommunale etatar, institusjonar og frivillige organisasjonar  gjennom t.d.:

· matombering

· besøks- og kontaktteneste 

· køyreteneste 

Å vere kontaktledd mellom enkeltpersonar og enkeltpersonar og grupper.   Medverke til å utvide sosiale nettverk 


·  sjølvhjelpsgrupper.   

· besøks- og kontaktteneste.  

· telefonven

· samlingar, kurs m.m.

Å medverke til å knyte kontakt mellom ulike grupper (nordmenn og innvandrarar.  Voldingar og studentar.  Born og eldre.  Ungdom og vaksne)  gjenom t.d.:

· fleirkulturelt arbeid 

· vennekontakter

· reservebesteforeldre

· nattevandring

Å vere serviceorgan for frivillig sektor.  

-      informasjonssentral og kontaktledd.

Grunnlag:

· Fokus på ressursar

· forankring i eksisterande org.liv

· kort veg frå ide til handling

· idedugnadar

